
I landet med snø og lange netter budde det ein kvithåra vismann som 
kunne alle språk og alle slags bokstavar. Han hadde lese dei fleste 

bøkene i verda. Heile dagen las han, og heile natta, kvar einaste natt. 
For han fekk ikkje sove!



Vismannen fortalde ingen kva han dreiv med om natta, han var så redd 
for at folk ville le av han. Tenk at han som hadde lese så mykje og visste 
nesten alt, ikkje visste korleis han skulle sove!

Å sove var jo ingen kunst. Til og med dei som ikkje kunne ein einaste 
bokstav og aldri hadde lese ei bok, greidde det. Så vismannen heldt 
det hemmeleg at han ikkje fekk til å sove. Og for at ingen skulle sjå at 
han var vaken kvar natt, trekte han for gardinene så snart mørkeret 
kom. Heilt aleine sat han lys vaken og las til det lysna neste morgon. Da 
gjorde han som andre folk og gjekk på arbeid. Og der på kontoret sitt 
heldt han fram med lesinga.

Etter mange år med evig lesing, blei vismannen så trøytt at han ikkje 
greidde å vere oppe om natta. Han begynte å leggje seg om kvelden i håp 
om å få sove.

Det hjelpte ikkje.
Time etter time låg han i mørkeret med auga att. Ikkje eitt sekund 

sov han. Han blei så trøytt at det berre var ein ting å gjere: Søkje råd hos 
andre.

Først gjekk han til søster si. Ho sa at han måtte drikke varm mjølk, og 
så gjorde han det. Han drakk og drakk, men han var like vaken.

Ei klok kone sa at han ikkje måtte drikke, berre tisse før han la seg. Å 
tisse var viktig, gjerne fleire gonger før han gjekk til sengs. Men same 
kor mykje vismannen tissa, sovna han ikkje.

Da gjekk vismannen til ein tryllekunstnar som rådde han til å seie 
hokuspokus og stå på ein fot før han la seg.

Sovna han av det? Nei.

Vismannen drog frå den eine til den andre og spurde om råd. Ein 
imam sa at han måtte syngje sju songar i alle himmelens retningar. Ein 
stjernetydar sa at han måtte ete fjorten ulike frukter ved fullmåne.

Den stakkars vismannen følgde alle slags råd, men ingen ting hjelpte. 
Til slutt blei han så utmatta at han knapt visste kven han var og kvar han 
budde. Han åt ikkje, han vaska seg ikkje, og han stelte ikkje huset sitt. 



Han var for sliten til å bry seg om noko som helst.
Dei siste kreftene sine brukte han på å lese. Men no las han berre gode 

råd om å få sove. Og det gjekk sakte, sakte. Han måtte stave kvart einaste 
ord, for han var så trøytt.

Så snart mørkeret kom, slepte han seg til sengs, og der låg han vaken, 
utsliten og redd. Overalt i huset var det ulesne bøker og skitne koppar 
og kar. Kleda hans låg strødd utover, og oppgangen var full av snø, han 
hadde ikkje krefter til å mòke. Han orka ingen ting. Ikkje eingong døra 
si orka han å lukke! Han låg gøymd under dyna og venta på at det skulle 
bli dag, så han på nytt kunne håpe på å få sove til natta.

Og derfor merka han ikkje at det ei natt kom nokon smygande inn i 
huset!

Ein liten svart skugge hoppa gjennom snøen, rista seg og smatt inn 
den opne døra. Stilt smatt den svarte skuggen inn på soverommet til 
vismannen. Stilt kraup han innunder den varme dyna. Og like stilt 
la han seg ned. Han blei liggjande inntil vismannen, tett inn mot det 
varme kinnet hans og sove.

Vismannen sjølv var så forkava, heit og utmatta at han ikkje greidde å 
protestere.

Og etter ei stund sovna også han.

Om morgonen, på den tida han og andre brukte å stå opp, låg 
vismannen framleis og sov.

– Kva er det med vismannen vår? spurde naboane da dei gjekk forbi 
huset hans.

– Han er vel ikkje død, han som aldri får sove?
Dei oppdaga spora i snøen og gjekk inn.
Og kva fekk dei sjå?
Vismannen og ein katt. Som begge sov!
Katten låg på armen til vismannen med snuten innunder kinnet hans.
Stilt kviskra naboane god natt – god natt, god natt – før dei lista seg ut i 

morgonlyset.



Slik blei det kvar natt heretter. Den kvithåra vismannen og den vesle 
svarte katten sov i same seng.

Natt etter natt fekk vismannen sove. Så sant han hadde katten der!
Vismannen blei utkvilt og letta. Og så lykkeleg at han gjorde alt han 

kunne for den vesle katten: Gav han fløyte og klappa han. Ja, han prøvde 
jamvel å lære han å lese. Men det ville ikkje katten. Han ville berre liggje 
i fanget til vismannen og varme seg. Mens vismannen sjølv las i rasande 
fart, for det var skrive ein heil stabel med nye bøker i den tida han hadde 
vore for trøytt til å lese.


